AWDURDOD PARC CENEDLAETHOL 
24ain Medi 2014
Yn Bresennol:  Cynghorydd M James (Cadeirydd)

Mr A Archer, Mr D Ellis, Cynghorydd P Harries, Mrs G Hayward, Cynghorwyr S Hudson, O James, Mrs L Jenkins, B Kilmister, RM Lewis, PJ Morgan, R Owens a DWM Rees, Mrs M Thomas, Cynghorydd A Wilcox a’r Cynghorydd M Williams.
Ymunodd Ms C Gwyther â’r cyfarfod yn ystod ystyried Adroddiad ISA260 Swyddfa Archwilio Cymru i’r rhai sydd â chyfrifoldeb llywodraethu (y cyfeirir ato yng Nghofnod 7 isod).
(Swyddfa APC, Parc Llanion, Doc Penfro: 10.00a.m. – 11.50a.m.)

1.
Ymddiheuriad am absenoldeb  
     Derbyniwyd ymddiheuriad am fod yn absennol oddi wrth Mr AE Sangster. 
2.
Datgan buddiannau 
     Ni ddatganwyd unrhyw fuddiannau.

3.
Cofnodion 
     Cyflwynwyd cofnodion y cyfarfod a gynhaliwyd ar yr 6ed o Awst 2014 i’w cadarnhau a’u llofnodi.

     PENDERFYNWYD cadarnhau a llofnodi cofnodion y cyfarfod a gynhaliwyd ar y 6ed o Awst 2014.

4.
Gair o Groeso 
     Estynnodd y Cadeirydd groeso cynnes i’r cyfarfod i Ms Sarah Mellor, oedd wedi’i phenodi’n ddiweddar yn Swyddog Bioamrywiaeth yn nhîm Cyfarwyddo y Parc. 
5.
Pwyllgor Rheoli Datblygu – Adroddiad Cyfarfod 
     PENDERFYNWYD derbyn adroddiad y cyfarfod o’r Pwyllgor Rheoli Datblygu a gynhaliwyd ar y 30ain o Orffennaf 2014.
6.
Panel Penodi Pwyllgor Safonau – Adroddiad Cyfarfod 
     PENDERFYNWYD mabwysiadu adroddiad y cyfarfod o’r Panel Penodi Pwyllgor Safonau a gynhaliwyd ar yr 22ain o Awst 2014.

7.
Adroddiad ISA260 i’r rhai sydd â chyfrifoldeb llywodraethu 
     Estynnodd y Cadeirydd groeso i Mr Richard Harries o Swyddfa Archwilio Cymru i’r cyfarfod. Byddai Mr Harries yn cyflwyno Adroddiad yr Archwilydd Penodedig ar yr Archwiliad o Ddatganiadau Ariannol 2013/14.
     Wrth gyflwyno’r ddogfen ymddiheurodd Mr Harries am y ffaith y dylai’r ddogfen fod wedi’i chyflwyno i’r Aelodau fis Awst, ond oherwydd materion staffio oedd wedi codi yn y Swyddfa Archwilio, ni fu hyn yn bosibl. Dymunodd ddiolch i’r Rheolwr Cyllid am fod mor amyneddgar tra’n datrys y materion staffio, ac i’r tîm Cyllid am eu gwaith yn cyflwyno’r dystiolaeth y gofynnwyd amdani yn ystod y broses. Dywedodd bod y gwaith a gyflwynwyd o safon ac ansawdd uchel iawn, gan ychwanegu mai’r adroddiad hwn oedd y gorau yr oedd wedi’i ysgrifennu ers blynyddoedd.
     Aeth Mr Harries rhagddo i ddweud bod yr Adroddiad yn un cadarnhaol drwyddo draw ac nad oedd unrhyw argymhellion i’w gwneud ar gyfer gwella. Gan fanylu dywedodd:
· nad oedd gan ei dîm unrhyw bryderon ynghylch agweddau ansoddol o arferion cyfrifyddu ac adroddiadau ariannol yr Awdurdod;
· nad oedd ei dîm wedi dod ar draws unrhyw anawsterau arwyddocaol yn ystod y broses archwilio;

· nad oedd unrhyw faterion arwyddocaol eraill o ran goruchwylio’r broses o gofnodi materion ariannol oedd angen dwyn sylw’r Awdurdod atynt;

· nad oedd ei dîm wedi clustnodi unrhyw wendidau perthnasol ym mesurau’r Awdurdod o reoli mewnol, ac  
· nad oedd unrhyw faterion eraill sy’n ofynnol yn benodol yn ôl y safonau archwilio i’w cyfleu i’r Aelodau.
     Yn olaf, dywedodd Mr Harries ei fod yn ymwybodol o bryderon yr Awdurdod am ffioedd Swyddfa Archwilio Cymru gan ychwanegu ei fod yn ymgynghori â Swyddfeydd Archwilio eraill ar eu proses o bennu ffioedd. Gobeithiai y byddai’r Awdurdod “yn gweld symudiad yn mynd y ffordd iawn” o ran ffioedd 2014/15.
     Dywedodd y Prif Weithredwr wrth yr Aelodau bod Parciau Cenedlaethol Cymru wedi cyflwyno ymateb cadarn i’r ymgynghoriad gan Swyddfa Archwilio Cymru ar ffioedd, a’i obaith oedd y byddai’r sylwadau a wnaed yn cael eu cymryd i ystyriaeth.
     Llongyfarchodd yr Aelodau y Rheolwr Cyllid a’i dîm am eu gwaith yn sicrhau bod adroddiad mor gadarnhaol wedi dod i law.

     PENDERFYNWYD:

(a)
derbyn yr Adroddiad ISA260 gan Swyddfa Archwilio Cymru, a 
(b)
chymeradwyo’r Datganiad o Gyfrifon ar gyfer 2013/14.
8.
Ymgynghori ar y Nodyn Cyngor Technegol 1 (TAN 1): Cyd-astudiaethau Argaeledd Tir ar gyfer Tai – ymateb Parciau Cenedlaethol Cymru 
     Dywedodd y Swyddog Cynllunio (Cyfarwyddo) ei bod yn ofynnol i bob awdurdod cynllunio yng Nghymru gynnal cyflenwad 5-mlynedd o dir sydd ar gael i godi tai. Mae’r cyflenwad hwn o dir yn cynnwys tir sydd â chaniatâd cynllunio ar gyfer 5 neu fwy o dai, ynghyd â thir a neilltuir ar gyfer datblygiad preswyl o fewn Cynllun Datblygu a fabwysiadwyd. Mae pob awdurdod cynllunio yn gwneud astudiaeth bob blwyddyn o’r tir sydd ar gael i ddatblygu, a bwriad yr astudiaeth hon yw helpu i sicrhau bod cyflenwad digonol o dir ar gael.
     Aeth rhagddi i ddweud bod Llywodraeth Cymru bellach wedi cyhoeddi ymgynghoriad ar Nodyn Cyngor Technegol drafft (TAN) 1: Cyd-astudiaethau Argaeledd Tir ar gyfer Tai, ac wedi cyhoeddi canllawiau diwygiedig ar baratoi astudiaethau argaeledd tir. Roedd y prif newidiadau a gynigir wedi’u hamlygu yn yr adroddiad oedd gerbron yr Aelodau y diwrnod hwnnw, ynghyd â chyd ymateb drafft i’r ddogfen ymgynghorol gan y tri Awdurdod Parc Cenedlaethol yng Nghymru.
     Yn fras, roedd y tri APC yn cefnogi’r newidiadau i TAN 1, yn enwedig o ran y cynnig i alinio’r astudiaethau yn fwy agos i’r broses o baratoi Adroddiad Monitro Blynyddol ar y Cynllun Datblygu Lleol, a’r cynnig i newid y drefn o gategoreiddio safleoedd. Serch hynny barnwyd ei bod yn annheg i’w gwneud yn ofynnol i wneud adolygiad cynnar o’r Cynllun Datblygu os yw’r cyflenwad tir yn brin o’r gofyniad 5-mlynedd ym mlynyddoedd cynnar cyfnod y Cynllun, ac awgrymwyd hefyd bod ail ddull o gyfrifo yn cael ei gyflwyno i gymryd tueddiadau’r farchnad i ystyriaeth.
     Ategodd yr Aelodau ymateb drafft y swyddogion, gan ddweud bod gwir angen am ddata realistig a dibynadwy ar y farchnad dai. Cyfeiriwyd at y mater “bancio-tir” lle mae adeiladwyr naill ai ddim yn adeiladu er bod caniatâd cynllunio wedi’i roi, neu lle nad oedd perchnogion tir yn rhoi safleoedd addas gerbron i’w datblygu oherwydd hinsawdd y farchnad dai ar hyn o bryd, neu oherwydd polisïau cynllunio. Holwyd sut oedd datrys y broblem, ac atebodd y swyddogion drwy ddweud eu bod yn cysylltu’n gyson â thir berchnogion i weld a fyddent yn gwneud safleoedd ar gael yn y dyfodol.
     Cyfeiriodd yr Aelodau wedyn at dir yr Awdurdod yn Sageston, ac na fyddai datblygu’r tir hwn yn cyfrif tuag at darged tai fforddiadwy yr Awdurdod ond yn hytrach at darged Cyngor Sir Penfro. Holwyd a fyddai’r Cyngor Sir yn barod i ryddhau peth o’r tir sydd gan y Cyngor yn ardal y Parc.  Dywedodd y swyddogion bod cryn dipyn o dir gan y Cyngor Sir yn ardal y Parc Cenedlaethol, ond nad oedd unrhyw awgrym bod y Cyngor â diddordeb mewn rhyddhau dim o’u tir. Cyfarwyddwyd y swyddogion i lunio llythyr i’r Cadeirydd ei anfon at y Cyngor Sir yn mynegi anesmwythyd yr Aelodau ar y mater hwn.
     PENDERFYNWYD:

(a)
cymeradwyo’r cyd ymateb i’r ymgynghori ar Nodyn Cyngor Technegol 1 diwygiedig drafft Llywodraeth Cymru: Cyd-astudiaethau argaeledd tir ar gyfer tai, a’i gyflwyno i Lywodraeth Cymru, ac  
(b)
anfon llythyr at Gyngor Sir Penfro ynglŷn â rhyddhau tir addas o fewn y Parc Cenedlaethol ar gyfer codi tai.
9.
Canllawiau Cynllunio Atodol Drafft: Hwyluso datblygiad cynaliadwy ym Mharciau Cenedlaethol Cymru  
     Dywedodd Pennaeth Cyfarwyddo y Parc bod swyddogion o’r tri Awdurdod Parc Cenedlaethol yng Nghymru wedi bod yn cydweithio ar baratoi Canllawiau Cynllunio Atodol drafft ar Hwyluso datblygiad cynaliadwy ym Mharciau Cenedlaethol Cymru.
     Nod y canllawiau yw helpu ymgeiswyr am ganiatâd cynllunio i ddeall beth yw ystyr datblygiad cynaliadwy ym Mharciau Cymru, ac i ddod o hyd i’r planiau a’r polisïau sy’n berthnasol i’w hachos hwy. Petai’r Aelodau yn cymeradwyo’r canllawiau fe’u cyhoeddir i ymgynghori arnynt fis Hydref 2014 am gyfnod o dri mis, ac yn dilyn hynny cyflwynir adroddiad gerbron yr Aelodau yn rhoi manylion am y sylwadau a dderbyniwyd, ynghyd ag ymateb yr Awdurdod i’r sylwadau hynny.
     Gofynnodd yr Aelodau am eglurhad, a chael eglurhad gan y swyddogion, ar nifer o bwyntiau, gan gynnwys yr adrannau ar wersylla, ffermydd yn arallgyfeirio, a thrafnidiaeth. Ychwanegodd y swyddogion bod croeso i’r Aelodau ymateb i’r broses ymgynghori os dymunent. Cytunodd y swyddogion i dalu sylw i’r newidiadau a awgrymwyd ynglŷn â chroesgyfeirio i bolisïau, ac i wasanaeth yr Awdurdod ar roi cyngor cyn ymgeisio, adeg adrodd yn ôl ar yr ymgynghori.
     PENDERFYNWYD cymeradwyo’r Canllawiau Cynllunio Atodol drafft ar Hwyluso datblygiad cynaliadwy ym Mharciau Cenedlaethol Cymru ar gyfer ymgynghori â’r cyhoedd.
10.
Adroddiad Monitro Blynyddol 2014 ar Gynllun Datblygu Lleol Parc Cenedlaethol Arfordir Penfro 
     Atgoffwyd yr Aelodau bod Adroddiad Monitro Blynyddol ar Gynllun Datblygu Lleol Parc Cenedlaethol Arfordir Penfro yn cael ei gynhyrchu bob blwyddyn. Roedd y ddogfen yn bwrw golwg yn ôl ar y flwyddyn ariannol flaenorol ac yn asesu’r graddau y llwyddwyd i wireddu’r strategaethau a’r polisïau yn y Cynllun. Roedd Adroddiad Monitro Blynyddol ynghlwm wrth yr adroddiad oedd gerbron yr Aelodau y diwrnod hwnnw i’w ystyried.
     Dywedodd y Pennaeth Cyfarwyddo mai hwn oedd pedwerydd Adroddiad Monitro Blynyddol a’r olaf cyn cychwyn ar y gwaith o adolygu’r Cynllun Datblygu Lleol. Aeth rhagddi i ddweud bod swyddogion Llywodraeth Cymru wedi rhoi gwybod iddi y dylai’r Rheoliadau ar gyfer adolygu’r Cynlluniau Datblygu Lleol fod yn derfynol erbyn 2015. Yn y cyfamser, byddai hi a’i swyddogion yn gwneud gwaith paratoi ar gyfer yr adolygiad.
     Gofynnodd yr Aelodau am eglurhad ar nifer o bwyntiau, yn arbennig ar dir oedd ar gael ar gyfer codi tai. Roeddent yn bryderus nad yw’r Awdurdod yn bwrw’r targedau a bennwyd, gan gyfeirio at yr adroddiad maith a gyhoeddwyd gan y Pwyllgor Craffu ar dai fforddiadwy. Dywedodd y swyddogion nad oedd ateb sydyn i ddatrys y mater hwn, er bod Canllawiau Cynllunio Atodol wedi’u cyhoeddi mewn ymdrech i geisio mynd i’r afael â’r broblem tra’n aros am Reoliadau Llywodraeth Cymru a’r canllawiau ar adolygu’r Cynlluniau Datblygu Lleol. Hefyd cytunodd y swyddogion i olygu testun yr Adroddiad Monitro Blynyddol ar Arfarnu Cynaliadwyedd ym mharagraff 1.14 i gynnwys materion eraill oedd yn effeithio ar y perfformiad gwael o ran darparu tai fforddiadwy.
     PENDERFYNWYD:

(a)
cymeradwyo’r Adroddiad Monitro Blynyddol ar y Cynllun Datblygu Lleol cyn belled ag y gwneir newidiadau i baragraff 1.14, a’i gyflwyno i Lywodraeth Cymru erbyn yr 31ain o Hydref 2014, a 
(b)
bod y swyddogion yn ysgrifennu at Lywodraeth Cymru yn gofyn pryd fydd y Rheoliadau ar gyfer adolygu’r Cynlluniau Datblygu Lleol yn cael eu cyhoeddi.
11.
Ymdrin â Chwynion 
     Bu’r Aelodau yn ystyried adroddiad y Swyddog Monitro oedd yn cynnig newidiadau i broses bresennol yr Awdurdod o ymdrin ag achwynion a wneir yn erbyn yr Awdurdod.  Roedd y newidiadau a awgrymwyd wedi’u hamlygu yn y ddogfen oedd ynghlwm wrth yr adroddiad oedd gerbron yr Aelodau y diwrnod hwnnw, ond prif bwynt y newidiadau oedd cyflwyno terfyn amser o 12 mis o’r adeg y digwyddodd y ‘digwyddiad’ i’r adeg y gwneir yr achwyniad. Cynigiwyd bod llyfryn Safonau Gwasanaeth yr Awdurdod ar gyflwyno sylwadau a chwynion yn cael ei ddiwygio i amlygu’r newidiadau a awgrymwyd.
     PENDERFYNWYD mabwysiadu’r newidiadau a gynigiwyd i’r broses o ymdrin â chwynion ac i lyfryn Safonau Gwasanaeth yr Awdurdod ar gyflwyno sylwadau a chwynion.
12.
Aelod Annibynnol o’r Pwyllgor Safonau 
     Atgoffodd y Swyddog Monitro yr Aelodau bod swydd wag wedi codi ar Bwyllgor Safonau’r Awdurdod yn dilyn marwolaeth Mr Brian Powdrill.  Roedd y swydd wedi’i hysbysebu, ac roedd Panel Penodi y Pwyllgor Safonau wedi cyfweld dau ymgeisydd ar yr 22ain o Awst.
     Yn unol â Rheoliad 16(2) o Reoliadau Pwyllgorau Safonau (Cymru) 2001 a Rheoliadau Pwyllgorau Safonau (Cymru) (Diwygio) 2006, roedd y Panel wedi argymell penodi Mrs Judith Wainwright yn union syth am gyfnod o 5 mlynedd.

     PENDERFYNWYD penodi Mrs Judith Wainwright yn Aelod Annibynnol o’r Pwyllgor Safonau yn union syth am gyfnod o 5 mlynedd.
13.
Strategaeth Gwirfoddoli a Chynllun Gweithredu 2014-16
     Dywedwyd bod traddodiad hir o wirfoddolwyr yn gweithio law yn llaw â’r Awdurdod Parc Cenedlaethol, nid yn unig ar waith cadwraeth ymarferol ond yn fwy diweddar ar ddatblygu polisïau ac ar brosiectau cynhwysiant cymdeithasol a ariennir ar y cyd.
     Roedd y Strategaeth Gwirfoddoli a’r Cynllun Gweithredu a gyflwynwyd gerbron yr Aelodau yn mynd ati i ddiffinio cyfeiriad yr Awdurdod yn y dyfodol o ran cynnig cyfleoedd i wirfoddoli yn y Parc Cenedlaethol. Roedd y strategaeth yn cymryd yr arferion da yn y maes hwn o weithgaredd i ystyriaeth, a chynigiwyd cyfres o amcanion allweddol a chamau gweithredu i’r Awdurdod i ddatblygu ei waith gyda gwirfoddolwyr yn y blynyddoedd sydd i ddod.

     Roedd yr Aelodau yn cydnabod y cyfraniad gwerthfawr a wneir gan wirfoddolwyr i waith yr Awdurdod. Roeddent yn croesawu’r Strategaeth, ond yn pryderu am y goblygiadau o ran y staff sy’n ymwneud â’r gweithgaredd gwirfoddoli. Atebodd yr Arweinydd Darganfod bod cyfyngiadau wrth reswm ar y math o waith y gellir ei wneud, ond roedd y swyddogion wrthi yn adolygu’r gwaith y mae gwirfoddolwyr yn ei wneud ar hyn o bryd a hefyd yn ymchwilio i ffynonellau posibl o ariannu allanol.
     PENDERFYNWYD cadarnhau’r Strategaeth Gwirfoddoli a’r Cynllun Gweithredu ar gyfer 2014-16.
14.
Adolygu Ardaloedd Cadwraeth ac ystyried Cyfarwyddiadau Erthygl 4 i leihau hawliau datblygu penodol a ganiateir sy’n effeithio ar ansawdd yr Ardal Gadwraeth
     Atgoffodd y Swyddog Cadwraeth Adeiladau yr Aelodau bod pedair ar ddeg o Ardaloedd Cadwraeth wedi’u clustnodi yn y Parc Cenedlaethol. Roedd yr ardaloedd hyn yn cynrychioli’r aneddiadau o’r pwys pensaernïol a hanesyddol pennaf, a bod adeiladau heb eu rhestru ac adeiladau rhestredig yn chwarae rhan holl bwysig yn yr ardal. Mae pob Ardal Gadwraeth yn destun rhaglen dreigl o gael arolwg bob tair blynedd i edrych ar eu cymeriad yn gyffredinol a chyflwr yr adeiladau sydd heb eu rhestru, a barnwyd bod hawliau datblygu penodol a ganiateir (megis troi gerddi blaen muriog traddodiadol yn llefydd parcio) wedi effeithio ar gymeriad yr Ardaloedd Cadwraeth.
     Roedd Erthygl 4(2) o’r Gorchymyn Datblygu Cyffredinol a Ganiateir 1995 (fel y’i diwygiwyd gan Orchymyn Diwygio Datblygu Cyffredinol a Ganiateir (Cymru) 2013) yn galluogi awdurdodau lleol i roi cyfarwyddyd mewn perthynas ag anheddau o fewn yr Ardal Gadwraeth. Gellid gwneud y cyfarwyddyd hwn mewn achos lle’r oedd “bygythiad gwirioneddol a phenodol” o erydu cymeriad ardal, a’u gwneud yn gymwys i anheddau preswyl heb eu rhestru sydd ar fin y ffordd fawr, dyfrffyrdd neu fannau agored.
     Aeth y Swyddog Cadwraeth Adeiladau rhagddo i ddweud mai ond mewn amgylchiadau eithriadol y dylid defnyddio Cyfarwyddiadau Erthygl 4(2). Fodd bynnag, yn dilyn yr arolwg mwyaf diweddar o Ardal Gadwraeth Tyddewi, barnwyd bod “bygythiad gwirioneddol a phenodol” i gymeriad a golwg yr anheddau heb eu rhestru, felly argymhellwyd y dylid ystyried Tyddewi yn flaenoriaeth gyntaf ar gyfer ei dynodi.
     Aeth rhagddo i gyfeirio sylw’r Aelodau at ei adroddiad oedd yn rhoi manylion am y mesurau arbennig o reoli cynllunio a gynigiwyd i fod yn destun y cyfarwyddyd, a’r weithdrefn oedd yn rhan o’r broses o wneud y dynodiad ei hun. Ychwanegodd bod nodyn canllaw wedi’i baratoi ar ffurf drafft i’r cartrefi, oedd ynghlwm wrth yr adroddiad oedd gerbron yr Aelodau y diwrnod hwnnw. Aeth ymlaen i ddweud na chodir tâl ar y cartrefi am wneud cais am ganiatâd cynllunio ar gyfer gwaith a reolir gan Gyfarwyddyd Erthygl 4(2).
     Roedd yr Aelodau yn croesawu’r dulliau a argymhellwyd gan y Swyddog Cadwraeth Adeiladau, ond awgrymwyd y dylid hefyd gynnwys cyfeiriad at y broses cyn-ymgeisio yn y nodyn canllaw.
     PENDERFYNWYD:
(a)
gwneud Cyfarwyddiadau yn unol â Dosbarthiadau A ac F o Ran 1 a Dosbarth A o Ran 2 o Erthygl 4(2) o Orchymyn Cynllunio Gwlad a Thref (Datblygu Cyffredinol a Ganiateir) 1995 (fel y’i diwygiwyd yn 2013) mewn perthynas â’r tir yn Ardal Gadwraeth Tyddewi a amlygir ar y map oedd ynghlwm wrth adroddiad y Swyddog Cadwraeth Adeiladau, a 
(b)
chymeradwyo’r nodyn canllaw i gartrefi, oedd ynghlwm wrth adroddiad y Swyddog Cadwraeth Adeiladau, cyn belled â bod cyfeiriad at y broses cyn-ymgeisio yn cael ei gynnwys.
15.
Cymeradwyaeth grant yn unol ag Adran 78 o’r Safonau Ariannol (a ddiwygiwyd yn 2012)
     Dywedwyd bod angen awdurdod yr Aelodau, yn unol ag Adran 78 o Safonau Ariannol 2012, ar gyfer taliadau a wnaed lle’r “oedd cyfanswm gwerth y grant a nawdd o dan un cytundeb” yn dod i fwy na £10,000.
     Roedd dau daliad wedi’i wneud yn ystod y flwyddyn ariannol gyfredol; tâl o £20,000 i Fforwm Arfordir Sir Benfro i helpu integreiddio a rheoli gweithgaredd arfordirol, a thâl o rhyw £72,000 i Gyngor Sir Penfro fel cyfraniad tuag at Bartneriaeth Lonydd Glas Sir Benfro. Roedd manylion llawn y taliadau hyn wedi’u cynnwys yn adroddiad y Rheolwr Cyllid i’r Aelodau y diwrnod hwnnw.
     PENDERFYNWYD cymeradwyo’r tâl o £20,000 a wnaed i Fforwm Arfordir Sir Benfro a’r tâl o rhyw £72,000 i Gyngor Sir Penfro.
16.
Polisi Pensiwn ac Iawndal
     Cyn cyflwyno adroddiad y Rheolwr Personnel ar y Polisi Pensiwn ac Iawndal, dywedodd y Swyddog Monitro wrth yr Aelodau y dylid cofio bod y polisi arfaethedig yn effeithio ar bob aelod o staff yr Awdurdod Parc Cenedlaethol. Roedd yn bolisi oedd yn rhaid i’r Awdurdod ei adolygu, ac roedd y polisi wedi’i baratoi gan y swyddog priodol i’r Aelodau ei ystyried.
     Dywedodd y Rheolwr Personnel bod y newidiadau yn 2014 i’r Rheoliadau Cynllun Pensiwn Llywodraeth Leol ac Iawndal Dewisol yn ei gwneud yn ofynnol i’r Awdurdod adolygu a diweddaru ei benderfyniadau polisi ar y materion hynny oedd yn ddewisol i’r Awdurdod fel awdurdod cyflogi.
     Roedd manylion y polisi ynghlwm wrth yr adroddiad oedd gerbron yr Aelodau y diwrnod hwnnw. Hysbyswyd yr Aelodau bod y polisi presennol, oedd yn sail i’r polisi diwygiedig a gynigiwyd, wedi ategu’r newidiadau diweddar ymhlith y staff yn effeithiol, felly ni chynigir unrhyw newidiadau heblaw am rai ‘technegol’. Aeth rhagddi i ddweud y gellid ail-ystyried a newid y polisi unrhyw adeg, fyddai’n dod i rym un mis ar ôl cyhoeddi’r newid i’r staff.
     PENDERFYNWYD cymeradwyo’r Polisi Pensiwn ac Iawndal diwygiedig, fel yr oedd ynghlwm wrth adroddiad y Rheolwr Personnel.
17.
Datganiad Polisi ar Dirweddau Gwarchodedig 
     Dywedodd y Prif Weithredwr nad oedd y Datganiad Polisi disgwyliedig wedi'i gyhoeddi eto, ac mai’r rheswm am hynny yn ôl pob tebyg oedd y newidiadau yn ddiweddar yng Nghabinet Llywodraeth Cymru.
     Ychwanegodd bod llythyr wedi’i anfon at Carl Sargeant AC yn ei longyfarch ar ei benodiad yn Weinidog Cyfoeth Naturiol Cymru, a gofyn iddo am gyfarfod gyda’r Cadeirydd a’r Prif Weithredwr.
     NODWYD.

____________________________________________________________________

